
TASHQI SAVDO BALANSIDAGI O‘RNI

Annotatsiya. Ushbu maqolada raqamli xizmatlarning, xususan axborot-kommunikatsiya texnologiyalari xizmatlarining 
O‘zbekiston tashqi savdo balansidagi o‘rni va ahamiyati tahlil qilingan. Tadqiqot davomida 2020–2024-yillar kesimidagi 
statistik ma’lumotlar asosida AKT xizmatlari eksportining dinamikasi, tarkibiy tuzilmasi hamda umumiy eksportdagi ulushi 
oʻrganilgan. Shu bilan birga, raqamli xizmatlar eksportining tashqi savdo balansini diversifikatsiya qilish va uning barqaro-
rligini ta’minlashdagi roli asoslab berildi.

Kalit so‘zlar: raqamli iqtisodiyot, raqamli xizmatlar, AKT, axborot xizmatlari, savdo balansi, eksport, eksport diversifikat-
siyasi.

Аннотация. В данной статье проанализированы роль и значение цифровых услуг, в частности услуг 
информационно-коммуникационных технологий, во внешнеторговом балансе Узбекистана. В ходе исследования 
на основе статистических данных за 2020–2024 годы изучены динамика экспорта ИКТ-услуг, их структурный 
состав, а также доля в общем объёме экспорта. Наряду с этим обоснована роль экспорта цифровых услуг в 
диверсификации внешнеторгового баланса и обеспечении его устойчивости.

Ключевые слова: цифровая экономика, цифровые услуги, ИКТ, информационные услуги, торговый баланс, 
экспорт, диверсификация экспорта.

Abstract. This article analyzes the role and significance of digital services, particularly information and communication 
technology (ICT) services, in Uzbekistan’s foreign trade balance. Based on statistical data for the period 2020–2024, 
the study examines the dynamics of ICT service exports, their structural composition, and their share in total exports. In 
addition, the role of digital service exports in diversifying the foreign trade balance and ensuring its sustainability is sub-
stantiated.

Keywords: digital economy, digital services, ICT, information services, trade balance, exports, export diversification.

K I R I S H
Raqamli iqtisodiyot sharoitida xizmatlar savdosi global iqtisodiy tizimning eng dinamik rivojlanayotgan 

segmentlaridan biri sifatida namoyon bo‘lmoqda. Ayniqsa, axborot-kommunikatsiya texnologiyalariga 
asoslangan raqamli xizmatlar xalqaro savdoning an’anaviy shakllarini tubdan o‘zgartirib, yangi iqtisodiy 
imkoniyatlar yaratmoqda. So‘nggi yillarda xizmatlar eksporti tarkibida raqamli komponentlarning ulushi ortib 
borayotgani, ularning chegaralardan mustaqil ravishda yetkazib berilishi va yuqori qo‘shilgan qiymat yaratish 
xususiyati bilan ajralib turishi mazkur yo‘nalishni dolzarb masalaga aylantirmoqda. Shu nuqtayi nazardan, 
raqamli xizmatlarning tashqi savdo tizimidagi o‘rni va ularning milliy iqtisodiyotga ta’sirini o‘rganish alohida 
ahamiyat kasb etadi.

Mazkur mavzuning ahamiyati shundaki, raqamli xizmatlar eksporti iqtisodiy o‘sishni jadallashtirish, eksport 
tarkibini diversifikatsiya qilish va tashqi savdo balansini yaxshilashda muhim omil hisoblanadi. Raqamli 
xizmatlar an’anaviy tovar eksportiga nisbatan kam resurs talab etadi, yuqori daromadlilikka ega hamda global 
bozorga tez kirib borish imkonini beradi. Shu bois ham ko‘plab mamlakatlar iqtisodiy strategiyalarida raqamli 
xizmatlarni rivojlantirish ustuvor yo‘nalish sifatida belgilanmoqda. Bu esa, o‘z navbatida, raqamli xizmatlar 
savdosining nazariy va amaliy jihatlarini chuqur o‘rganishni, uning tashqi savdo balansiga ta’sirini ilmiy asosda 
tahlil qilishni taqozo etadi.

O‘zbekiston sharoitida ham raqamli iqtisodiyotni rivojlantirish davlat siyosatining ustuvor yo‘nalishlaridan 
biri sifatida belgilangan. Xususan, O‘zbekiston Respublikasi Prezidentining 2020-yil 5-oktabrdagi PF-6079-son 
Farmoni bilan tasdiqlangan “Raqamli O‘zbekiston – 2030” strategiyasi mamlakatda raqamli transformatsiyani 
jadallashtirish, IT xizmatlari eksportini oshirish va xalqaro raqamli bozorlarga integratsiyalashuvni kuchaytirishni 

nazarda tutadi [1]. Shuningdek, 2022–2023-yillarda IT-park rezidentlari uchun soliq imtiyozlarining 
kengaytirilishi, startaplarni qo‘llab-quvvatlash mexanizmlarining joriy etilishi hamda eksportga yo‘naltirilgan IT 
xizmatlarini rivojlantirish bo‘yicha qabul qilingan qarorlar ushbu sohaning amaliy ahamiyatini yanada oshirdi [2, 
3]. Mazkur islohotlar raqamli xizmatlarning tashqi savdo balansidagi ulushini oshirish va iqtisodiy barqarorlikni 
ta’minlashga xizmat qilmoqda.

Yuqoridagilardan kelib chiqib, raqamli xizmatlarning O‘zbekiston tashqi savdo balansidagi o‘rni va 
ahamiyatini tizimli ravishda o‘rganish zarurati yuzaga kelmoqda. Bu yo‘nalish nafaqat eksport salohiyatini 
kengaytirish, balki milliy iqtisodiyotning raqobatbardoshligini oshirish, yangi ish o‘rinlarini yaratish va innovatsion 
rivojlanishni ta’minlash bilan ham bevosita bog‘liqdir.

M A V Z U G A  O I D  A D A B I Y O T L A R  S H A R H I
Raqamli xizmatlarning mamlakatlar tashqi savdo balansidagi o‘rni bo‘yicha ko‘plab tadqiqotchi olimlar 

tomonidan ilmiy izlanishlar olib borilgan hamda mavzuga doir muammolarga optimal yechim topish masalalari 
ko‘rib chiqilgan. Xususan, Y. Di, Y. Lu va A. Razzaq kabi olimlar tomonidan raqamli xizmatlar savdosidagi 
global farqlilik va ularning evolyutsiyasi o‘rganilgan. Ularning ilmiy ishlarida raqamlashtirish xalqaro xizmatlar 
savdosining hajmi va doirasini kengaytirgani, shu bilan birga, mintaqaviy farqlar hamda savdo oqimlari 
konsentratsiyasini kuchaytirgani qayd etilgan [4]. Ushbu tadqiqot ishi muhim ahamiyatga ega, chunki 
raqamli xizmatlar eksportni oshirish orqali tashqi savdo balansiga ta’sir qilishi mumkin bo‘lgan global savdo 
tendensiyalarining asosiy komponentlaridan biri sifatida ko‘riladi.

Bundan tashqari, X. Xiang va J. Zhao tomonidan amalga oshirilgan ilmiy ishlarda tadqiqotchilar raqamli 
xizmatlar savdosini liberallashtirishning importga qanday ta’sir qilishini empirik ravishda o‘rganganlar. O‘rganish 
natijalari shuni ko‘rsatganki, savdo xarajatlarini kamaytirish va tartibga solish integratsiyasi import hajmini 
sezilarli darajada oshiradi hamda raqamli mahsulotlar savdosiga ham ijobiy ta’sir etadi [5].

Shuningdek, Y. Zhu, J. Hu, J. Bao va Q. Han kabi izlanuvchilar o‘zlarining ilmiy ishlarida 121 mamlakatda 
raqamli iqtisodiyotning rivojlanishi xizmatlar savdosiga ijobiy ta’sir ko‘rsatishini tahlil qiladilar. Tadqiqot shuni 
ko‘rsatadiki, raqamli iqtisodiyot ko‘rsatkichlari xizmatlar savdosi oqimlarini oshirish bilan bog‘liq bo‘lib, ayniqsa 
rivojlanayotgan mamlakatlar uchun muhim ahamiyat kasb etadi [6]. Ushbu tadqiqot mavzu uchun muhim, 
chunki raqamli infratuzilma, aloqa va boshqaruvning rivojlanishi xizmatlar eksportini oshirish orqali milliy savdo 
balansiga ta’sir qiladi.

S. Mirzaye va M. Mohiuddin esa “raqamli texnologiyalar global savdo shoklari davrida raqamli xizmatlar 
eksportini qanday barqaror saqlashini o‘rganadilar. Tadqiqot shuni ko‘rsatadiki, umumiy xizmatlar eksportida 
sezilarli pasayish kuzatilgan bo‘lsa-da, raqamli xizmatlar minimal darajada kamaygan, chunki raqamli qabul 
qilish va transformatsiya ularni barqaror qilgan”, degan fikrlarni ilgari surganlar [7]. Ushbu tadqiqot ishining 
ahamiyati yuqori, chunki u raqamli xizmatlarning tashqi savdo balansini barqarorlashtiruvchi omil sifatida 
xizmat qilishini ko‘rsatadi.

O‘zbek tadqiqotchilari tomonidan ham ushbu mavzu bo‘yicha ilmiy izlanishlar olib borilgan. Jumladan, 
N. I. Hayitova tomonidan yozilgan “O‘zbekiston Respublikasining tashqi savdo aylanmasi va savdo balansi: 
tendensiyalari va tahlili” nomli maqolada muallif O‘zbekiston tashqi savdo aylanmasi va savdo balansining 
tendensiyalarini, xizmatlar hamda tovarlar eksportidagi o‘zgarishlarni tahlil qiladi [8]. Tadqiqotchi xizmatlar 
eksportining, shu jumladan, raqamli xizmatlarning tashqi savdo balansiga ta’sirini va eksport tarkibini 
diversifikatsiya qilish zaruratini yoritib bergan.

U. A. Sharipova va S. O. Shokirova esa o‘zlarining ilmiy tadqiqotlarida O‘zbekistonning raqamli 
platformalar orqali savdoni rivojlantirishi, eksportni diversifikatsiya qilishi va AKT hissasini oshirishi mumkinligini 
ta’kidlaganlar. Shu bilan birga, ular kichik va o‘rta biznesni qo‘llab-quvvatlash bo‘yicha tavsiyalar ham berganlar 
[9]. Tadqiqot mavzu uchun dolzarb hisoblanadi, chunki raqamli platformalar va elektron tijorat O‘zbekistonning 
raqamli xizmatlar eksportini oshirish orqali savdo balansini yaxshilash vositasi sifatida ko‘riladi.

T A D Q I Q O T  M E T O D O L O G I YA S I
Tadqiqot ishida mavzuni yoritish uchun kompleks metodologik yondashuv qo‘llanilib, unda tizimli, qiyosiy, 

statistik hamda strukturaviy tahlil usullari uyg‘unlashtirildi.

T A H L I L  V A  N A T I J A L A R
Hozirgi global iqtisodiy sharoitda xizmatlar sohasi mamlakatlar iqtisodiyotida muhim o‘rin egallaydi. 

Xizmatlar savdosi va raqamli xizmatlar eksporti nafaqat milliy daromadni oshirish, balki tashqi iqtisodiy 

aloqalarni rivojlantirishda ham ahamiyatli rol o‘ynaydi. Shu bois, xizmatlar sohasidagi o‘zgarishlar va ularning 
tashqi savdo balansiga ta’sirini o‘rganish iqtisodiyot uchun drayver sohalarni aniqlash imkonini beradi.

O‘zbekiston Respublikasining 2020–2024-yillar oralig‘idagi umumiy eksport hajmi hamda axborot-
kommunikatsiya texnologiyalari xizmatlari eksportining dinamikasi aks ettirilgan. Jadval ma’lumotlari mamlakat 
eksporti tarkibida raqamli xizmatlarning ulushi, ularning o‘sish sur’atlari hamda tarkibiy tuzilmasini tahlil qilish 
imkonini beradi. Ayniqsa, AKT xizmatlarining umumiy eksportdagi ulushi va uning tarkibiy komponentlari, 
xususan, telekommunikatsiya, dasturlash hamda axborot xizmatlari bo‘yicha o‘zgarishlar raqamli iqtisodiyotning 
tashqi savdo balansiga ta’sirini baholashda muhim ahamiyat kasb etadi (1-jadval).

1-jadval
O‘zbekiston respublikasining eksporti va AKT xizmatlari eksporti dinamikasi (2010-2024), [10]

Ko‘rsatkichlar (mln. AQSh 
dollari)

Yillar
2020 2021 2022 2023 2024

Umumiy eksport 15 102,3 16 662,8 19 732,5 24 869,5 27 270,1

AKT xizmatlari eksporti 169,5 180,7 305,8 540,4 640,8

AKT ulushi 1,12 1,08 1,55 2,17 2,35
Telekommunikatsiya 158,0 160,0 194,0 194,0 181,6

Kompyuter dasturlash 5,8 15,0 56,4 157,8 261,5

Boshqa kompyuter xizmatlari 4,0 3,0 8,0 98,5 60,3

Axborot xizmatlari 1,7 2,7 4,7 88,3 136,8
Yillik o’sish foizda 1,2 6,6 69,2 76,7 18,6

Jadval ma’lumotlariga ko‘ra, 2020–2024-yillar davomida O‘zbekistonning umumiy eksport hajmi izchil 
o‘sib, 15,1 mlrd. AQSh dollaridan 27,3 mlrd. AQSh dollarigacha yetgan. Shu bilan birga, AKT xizmatlari eksporti 
yanada yuqori sur’atlarda oshgan bo‘lib, 169,5 mln. AQSh dollaridan 640,8 mln. AQSh dollarigacha ko‘paygan. 
Bu esa raqamli xizmatlar eksportining umumiy eksportga nisbatan tezroq rivojlanayotganini ko‘rsatadi. Natijada 
AKT xizmatlarining ulushi 1,12 foizdan 2,35 foizgacha oshgan bo‘lib, bu mamlakat eksporti tarkibida raqamli 
sektorning ahamiyati ortib borayotganidan dalolat beradi.

AKT xizmatlari tarkibiy tuzilmasi tahlili shuni ko‘rsatadiki, dastlabki yillarda asosiy ulush telekommunikatsiya 
xizmatlariga to‘g‘ri kelgan. Biroq keyingi yillarda kompyuter dasturlash va boshqa raqamli xizmatlar jadal 
rivojlanib, ayniqsa 2022-yildan boshlab keskin o‘sish kuzatilgan. Masalan, kompyuter dasturlash xizmatlari 
2020-yildagi 5,8 mln. AQSh dollaridan 2024-yilda 261,5 mln. AQSh dollarigacha oshgan. Bu esa IT xizmatlari 
eksportining yangi drayver sifatida shakllanayotganini va iqtisodiyotda yuqori qo‘shilgan qiymat yaratuvchi 
sektor sifatida rivojlanayotganini ko‘rsatadi.

Yillik o‘sish sur’atlari ham AKT xizmatlari eksportining barqaror va tez rivojlanayotganini tasdiqlaydi. 
Xususan, 2022-yilda 69,2 foiz, 2023-yilda esa 76,7 foiz kabi yuqori o‘sish sur’atlari qayd etilgan bo‘lsa, 
2024-yilda ham 18,6 foiz darajasida ijobiy o‘sish saqlanib qolgan. Bu dinamikalar davlat tomonidan raqamli 
iqtisodiyotni rivojlantirish siyosati, IT-parklar faoliyati hamda eksportga yo‘naltirilgan xizmatlar hajmining 
oshishi bilan izohlanadi. Umuman olganda, AKT xizmatlari eksportining kengayishi O‘zbekiston tashqi savdo 
balansini diversifikatsiya qilish va xizmatlar eksportini ko‘paytirish orqali uning barqarorligini oshirishda muhim 
omil sifatida namoyon bo‘lmoqda.

2020–2024-yillar davomida O‘zbekiston Respublikasida AKT xizmatlari eksporti umumiy hajmi bilan bir 
qatorda telekommunikatsiya, kompyuter dasturlash, boshqa kompyuter xizmatlari hamda axborot xizmatlari 
bo‘yicha ham yuqori natijalar qayd etilgan (2-jadval).

2-jadval
AKT xizmatlari eksportining tarkibi (2020-2024) [11]

Yil
Umumiy AKT 
eksporti (mln. 
AQSh dollari)

Telekommu-
nikatsiya

(mln. AQSh 
dollari)

Kompyuter 
dasturlash (mln. 

AQSh dollari)

Boshqa kompyuter 
(mln. AQSh dollari)

Axborot xizmatlari 
(mln. AQSh 

dollari)

2020 169,5 158,0 5,8 4,0 1,7
2021 180,7 160,0 15,0 3,0 2,7
2022 305,8 194,0 56,4 8,0 4,7
2023 540,4 194,0 157,8 98,5 88,3
2024 640,8 181,6 261,5 60,3 136,8

Ko‘rishimiz mumkinki, AKT xizmatlari eksportining umumiy hajmi  
2020-yildagi 169,5 mln. AQSh dollardan 2024 yilda 640,8 mln. AQSh dollarigacha oshib, qariyb 3,8 barobar 
o‘sishni namoyon etgan. Dastlabki davrda eksport tarkibida telekommunikatsiya xizmatlari mutlaq ustunlik 
qilgan bo‘lsa, 2020-yilda ular umumiy eksportning asosiy qismini tashkil etgan. Biroq vaqt o‘tishi bilan bu 
ulush nisbatan kamayib, boshqa yo‘nalishlarning tez sur’atlarda rivojlanishi kuzatilgan. Bu esa AKT xizmatlari 
eksportining diversifikatsiyalashuvi boshlanganini anglatadi.

Kompyuter dasturlash xizmatlari eng tez o‘sayotgan segment sifatida ajralib turadi. 2020-yilda atigi 5,8 
mln. AQSh dollarni tashkil etgan ushbu yo‘nalish 2024-yilga kelib 261,5 mln. AQSh dollarga yetgan. Bu o‘sish 
mamlakatda IT xizmatlar eksportining jadal rivojlanayotganini, ayniqsa dasturiy mahsulotlar va xizmatlarga 
xalqaro talab ortib borayotganini ko‘rsatadi. Shuningdek, 2023-yilda “boshqa kompyuter xizmatlari” va “axborot 
xizmatlari”ning ham keskin oshgani raqamli xizmatlarning kengayib borayotganidan dalolat beradi.

So‘nggi yillarda AKT xizmatlari tarkibida sifat jihatdan muhim o‘zgarish kuzatilmoqda. Xususan, an’anaviy 
telekommunikatsiya xizmatlaridan yuqori qo‘shilgan qiymatga ega IT va axborot xizmatlariga o‘tish jarayoni 
kuchaygan. 2024-yilda telekommunikatsiya xizmatlari biroz kamaygan, biroq kompyuter dasturlash va 
axborot xizmatlarining keskin o‘sishi umumiy eksport hajmini yuqori darajada saqlab qolgan. Bu tendensiya 
O‘zbekistonning raqamli iqtisodiyotga o‘tish strategiyasi samaradorligini ko‘rsatib, tashqi savdo balansida 
xizmatlar sohasining, ayniqsa raqamli xizmatlarning ahamiyati ortib borayotganini tasdiqlaydi.

O‘zbekiston Respublikasida AKT xizmatlari eksportining 2010, 2020 va 2024-yillar kesimidagi dinamikasi 
1-rasmda aks ettirilgan. Mazkur rasm raqamli xizmatlar eksportining vaqt davomida qanday o‘sib borayotganini 
hamda uning tashqi savdo tarkibidagi ahamiyati ortib borayotganini tahlil qilish imkonini beradi.

1-rasm. AKT xizmatlari eksporti dinamikasi (2010-2024) [12]
AKT xizmatlari eksporti 2010-yildagi 72,4 mln. AQSh dollaridan 2020-yilda 169,5 mln. AQSh dollariga, 

2024-yilda esa 640 mln. AQSh dollaridan ortiq darajaga yetib, keskin o‘sish tendensiyasini namoyon etgan. 

Ayniqsa, 2020–2024-yillar oralig‘ida eksport hajmining bir necha barobar oshgani mamlakatda raqamli 
iqtisodiyotning jadal rivojlanayotganini ko‘rsatadi. Ushbu o‘sish IT infratuzilmasining kengayishi, eksportga 
yo‘naltirilgan raqamli xizmatlar hajmining ortishi hamda davlat tomonidan qo‘llab-quvvatlovchi siyosat bilan 
izohlanadi.

Rasmda AKT xizmatlari eksportining tarkibiy qismlari ham muhim o‘zgarishlarga ega ekanligi ko‘rinadi. 
Dastlab telekommunikatsiya xizmatlari asosiy ulushni egallagan bo‘lsa, 2024-yilga kelib kompyuter dasturlash 
xizmatlari keskin oshib, eksport tarkibida yetakchi o‘ringa chiqmoqda. Shu bilan birga, axborot xizmatlari 
ham sezilarli darajada kengaygan. Bu esa an’anaviy xizmatlardan yuqori qo‘shilgan qiymatga ega bo‘lgan 
zamonaviy IT xizmatlariga o‘tish jarayonini aks ettiradi.

AKT xizmatlarining umumiy eksportdagi ulushi ham izchil oshib borgan: 2010-yilda 0,56 foiz bo‘lgan 
bo‘lsa, 2020-yilda 1,12 foizga, 2024-yilda esa 2,35 foizga yetgan. Bu ko‘rsatkich raqamli xizmatlarning 
tashqi savdo balansidagi roli kuchayib borayotganini bildiradi. Ko‘rsatkichning oshishi mamlakat eksportining 
diversifikatsiyalashuvi va xizmatlar sohasining iqtisodiyotdagi ahamiyati ortib borayotganini ko‘rsatadi. Umuman 
olganda, mazkur dinamika O‘zbekistonning raqamli transformatsiya yo‘lida sezilarli natijalarga erishayotganini 
tasdiqlaydi.

X U L O S A  V A  T A K L I F L A R
O‘zbekistonda raqamli xizmatlar, xususan, AKT xizmatlari eksporti so‘nggi yillarda barqaror va yuqori 

sur’atlarda rivojlanib bormoqda. AKT xizmatlari eksportining umumiy hajmi bir necha barobar oshgan bo‘lib, 
bu mamlakatning tashqi savdo tarkibida xizmatlar sektorining ulushi ortib borayotganini anglatadi. Ayniqsa, 
kompyuter dasturlash va axborot xizmatlarining jadal rivojlanishi O‘zbekistonning global raqamli bozorga 
integratsiyalashuv jarayoni faollashganini ko‘rsatadi.

Shu bilan birga, AKT xizmatlari eksporti tarkibida muhim tarkibiy o‘zgarishlar yuz berayotgani ham ma’lum. 
Dastlab telekommunikatsiya xizmatlari ustunlik qilgan bo‘lsa, hozirgi kunda yuqori qo‘shilgan qiymatga ega 
bo‘lgan IT xizmatlari asosiy drayverga aylanmoqda. Bu jarayon iqtisodiyotning modernizatsiyasi va innovatsion 
rivojlanish strategiyalarining samarali amalga oshirilayotganidan dalolat beradi. Mazkur o‘zgarish natijasida 
raqamli xizmatlar eksporti mamlakat tashqi savdo balansini diversifikatsiya qilish va uning barqarorligini 
ta’minlashda muhim omil sifatida namoyon bo‘lmoqda.

Ammo ko‘proq e’tibor qaratilishi lozim bo‘lgan jihatlar ham mavjud. Xususan, AKT xizmatlari eksportining 
umumiy eksportdagi ulushi hali ham nisbatan past darajada saqlanib qolmoqda. Bu esa raqamli xizmatlar 
salohiyatidan to‘liq foydalanilmayotganini bildiradi. Shuningdek, eksportning geografik diversifikatsiyasi 
yetarli darajada emasligi, kadrlar malakasi hamda texnologik infratuzilmaning ayrim jihatlarda cheklanganligi 
kabi muammolar ham mavjud. Ushbu omillar raqamli xizmatlar eksportining yanada kengayishiga to‘sqinlik 
qilmoqda.

Olib borilgan o‘rganishlar va tahlillar davomida bir necha takliflar ishlab chiqildi hamda ushbu takliflarni 
amalga oshirish mamlakat iqtisodiy rivojlanishiga ma’lum darajada hissa qo‘shadi, deb o‘ylaymiz. Mazkur 
takliflar quyidagilardan iborat:

Birinchidan, AKT xizmatlari eksportini kengaytirish uchun inson kapitalini rivojlantirish zarur. Xususan, IT 
mutaxassislarini tayyorlash, dasturlash va raqamli texnologiyalar bo‘yicha ta’lim sifatini oshirish hamda xalqaro 
sertifikatlash tizimlarini joriy etish muhim ahamiyatga ega. Bu orqali yuqori malakali kadrlar soni ortib, eksportga 
yo‘naltirilgan xizmatlar hajmi kengayadi.

Ikkinchidan, raqamli infratuzilmani yanada takomillashtirish talab etiladi. Internet tezligini oshirish, data-
markazlar va bulutli texnologiyalarni rivojlantirish, hududlar o‘rtasidagi raqamli tafovutni kamaytirish orqali AKT 
xizmatlari eksporti uchun zarur texnik baza mustahkamlanadi. Bu esa xizmatlar sifatini oshirib, xalqaro bozorda 
raqobatbardoshlikni kuchaytiradi.

Uchinchidan, AKT xizmatlari eksportini rag‘batlantirishga qaratilgan institutsional va fiskal mexanizmlarni 
kuchaytirish lozim. Soliq imtiyozlari, eksport subsidiyalari, IT-parklar faoliyatini kengaytirish va startaplarni 
qo‘llab-quvvatlash orqali raqamli xizmatlar eksportini oshirish mumkin. Bu chora-tadbirlar yangi biznes 
subyektlarining paydo bo‘lishiga hamda eksport hajmining ortishiga xizmat qiladi.

To‘rtinchidan, xalqaro hamkorlik va yangi bozorlarni o‘zlashtirish strategiyasini rivojlantirish zarur. Xususan, 
xorijiy kompaniyalar bilan hamkorlikni kengaytirish, eksport geografiyasini diversifikatsiya qilish va global 
platformalarda ishtirokni kuchaytirish orqali AKT xizmatlari eksportining hajmi oshiriladi. Bu esa O‘zbekistonning 
jahon raqamli xizmatlar bozoridagi ulushini kengaytirishga imkon beradi.

